
Зерттеу тақырыбы: Сын тұрғысынан ойлаудың тиімділігі
  Мектепте әр пән мұғалімінен зерттеу тақырыбын немесе шығармашылықпен жұмыс жүргізу нысанын бақылап отыратыны белгілі. Осы салада не істеп жүрміз, жұмысымызды қалай ұйымдастырдық? Сіздер қандай ой-пікірлер қоса аласыздар? Осы мақсатта жасаған жұмысымның жобасын ұсынсам деймін.
  Мен мектепте зерттеуге арналған тақырыпқа шығармашылық жұмысым ретінде біліктілікті арттыру курсы  бағдарламасындағы жеті модульдің ішінен «Сын тұрғысынан ойлаудың тиімділігі» тақырыбын алдым. Себебі қазіргі заманда тарих  пәніне деген сұраныс жоғары,  пәннің өзіндік ерекше қиындығы бар. Пәнді меңгеру үшін осы әдіс –тәсілдерді қолданып жаңаша сабақ өту, нәтижеге жету менің басты мақсатым болды.    Осы  модульді басшылыққа  ала отырып, басқа модульдерді де кірістіріп сабақ өтуді алдыма мақсат етіп қойдым. Іс-әрекеттегі зерттеуге 9 ә - сыныбымен жұмыс жүргізуді қаладым. Бұл сыныптың атмосфералық  жағдайын,  оқушыларды, ата-аналарды  да толық білмеймін. Себебі, бұл сыныпта тарих  пәнінен 5 сыныптан бері дәріс беріп келемін. Сынып оқушыларының сабаққа  ынтасы, белсенділігі орташа. Сыныптың ынтымақтастық атмосферасы орта деңгейде болды. Сондықтан, алғашқы кезеңде сынып оқушыларын  ынтымақтастықпен  оқуға  үйреттім.
  Осы модульді таңдауымның аясында практикалық, экспериментік жұмыстар жасауда оқушылардың топтық жұмыс арқылы бірлесе әрекеттенулері тиімді екенін байқадым. Жасалған жұмысты жұп немесе топ құрамында орындау оқушылардың барлығын дерлік белсендендіреді. Бұған дейінгі ескі, дәстүрлі сабақтарымда бірнеше оқушы ғана  жұмыс жасап, мұғалімнің  берген тапсырмаларын жеке орындап, әрқайсысы өзі жасаған жұмыстарына ғана жауап беретін. Кейбір мінезі тұйық, ынжық, баяу оқушылар ысырылып, ойындағы сұрағын ашық айта алмай сабақта елеусіз қалып кететін. Ал жаңашыл әдіс-тәсілдегі сабақта керісінше топтық жұмысқа барлық оқушылар қатысады, өйткені берілген тапсырма бірлескен жұмыс   арқылы  ғана  орындалуы тиіс.Топтағы әр оқушы өзінің құнды идеяларын айтып, оларды талқылап, бір шешім қабылдауына белсене қатысады, себебі топтық жұмыста әрбір пікір мен көзқарас құнды. Оқушыларға қандай да бір сұрақ, тапсырма немесе эксперимент жасау бергенде оларға келесі ретпен жұмыс жасауды ұсынған тиімді: жеке-жұппен-топпен. Дәстүрлі сабақта мұғалімнің өзі оқушылардың жұмысын бақылауға алса, топтық жұмыста бақылауды топ мүшелерінің өздері жүргізеді. Оқушыларды топтық жұмыс жасату арқылы мұғалім мынадай нәтижелерге қол жеткізеді: оқушылар арасында еркіндік және сенім атмосферасы қалыптасады, әр оқушы өзінің қабілеті мен ерекшеліктерін көрсетуге мүмкіндік алады, оқушылар бір-бірімен жеке қарым-қатынас орнатады, бірін – бірі бағалай алады.  Сыныптағы оқушы – мұғалім еңбегінің жемісі, оқушылардың білім  деңгейі арқылы мұғалімге баға беруге  болады. Сыныпта  мұғалім назарынан  тыс қалған  бала болмауы керек, барлығы да мұғалімнің  қадағалауында  болуға міндетті. 
Оқушылардың алғашқы жылдардағы сабақпен соңғы сабақтағы  іс-әрекеттеріне  талдау жүргіздім.  Талдау  жүргізу нәтижесінде   сыныптағы оқуға деген ынтасы төмен, ынжық, ұяң, елеусіз отыратын оқушылардың топтық жұмыста басқа оқушылармен қарым-қатынасқа түсіп,  сабаққа деген ынталарының артқандығына, ортаға қарай икемделгендеріне,  өз ойын ашық жеткізуге, сабақ айта бастағандарына көңілім толды. Жүргізілген сауалнамалардың, берілген сұрақтарға  жауаптардың нәтижесіне қарай отырып оқушылардың бойында оң өзгерістер болғандығын байқадым.
 Сонымен осы жоба бойынша жұмыс жасаудың құрылымын төмендегіше құрастырдым. Бұл құрылымға әріптестерімнің ой-пікірлерімен санаса отырып, ұсынған талдауларын да пайдаландым.
Мақсаты: Оқушылардың шығармашылық ізденістерін арттыру, бірлесіп жұмыс істеу дағдысын қалыптастыру, өз ойларын дұрыс жеткізуге, саралап талдауға, ізденуге, білімін жетілдіруге ықпал ету арқылы сын тұрғысынан ойлау технологиясының тиімділігін анықтау
Міндеттері: Сын тұрғысынан ойлау арқылы шыншыл, ашық талдау жасауға қабілетті, білімқұмар, өз пікірі мен өзгенің  пікіріне терең талдау жасау арқылы сеніммен қарайтын тұлға тәрбиелеу.
 Пайдаланатын технология: 
    «Сын тұрғысынан ойлау технологиясы» авторы Мирсейтова С.
Белсенді оқыту әдістері- оқу материалын игеруде оқушының өз бетімен белсенді, шығармашылықпен ойлауына, әрекеттенуіне түрткі жасайтын әдістер: проблемалық, ғылыми жоба, ми шабуылы, пікірталас, дидактикалық ойындар, т.б.
Стратегиялар: «Кубизм», «Топтастыру», «Түртіп алу жүйесі»,«Венн диаграммасы», т.б.
Күтілетін нәтиже:
 Оқушылар -  мақсат қоюға үйренеді; әр нәрсеге өз көзқарасы қалыптасады; бұрынғы білетіндерін салыстырады;бірігіп жұмыс жасайды;бір-бірімен тіл табысады келісімге келуді үйренеді; қорытынды жасай алады.
Мұғалім:  Жүйелі тапсырма беруге ұмтылады;
-оқушыны басқа жақтарынан таниды
-өзін жетекші бағыттаушы ретінде таниды;
-өзі білмейтін ақпараттарға тап болады;
- оқушының жұмысын бағалайды.
 Осы міндеттерді орындауда ұстаз өзінің тақырыбы мен сабақ үрдісінде стратегияларды ұтымды пайдаланып,оқушылар арасында, топтық іс-әрекеттерді ұйымдастырады.«Сын тұрғысынан ойлау үшін оқу мен жазу» стратегияларын сабақта пайдалана отырып өткізу барысында мынандай қорытындыға келуге болады:
оқушы мен мұғалімнің кең дәрежеде сыйласуына,оқушыларға өз пікірін айта білуіне,
оқыту процесіне барлық оқушыларды қамтуға, шығармашылық қабілеттерін ашуға жағдай жасайды.
Белсенді әдістерді қолдануда қалыптасатын іскерліктер:
Білімді талдау, қорыту, білімді жүйелеу, жалпылау;шешімін табу, болжамын білу, эксперимент жасау, қорыту,жаңа идеяларды айту, нәтижелерін көрсету, ынтымақтастық ұжымда жұмыс істеу;

